
Seoladh Mháistirphlean Fuinnimh Phobal Fuinnimh Inbhuanaithe (PFI) Turasóireachta agus Fáilteachais Chorca Dhuibhne
23ú Deireadh Fómhair 2024 | An Díseart, Sráid an Doirín, An Daingean, Corca Dhuibhne
Beidh bród ar Phobal Fuinnimh Inbhuanaithe (PFI) Turasóireachta agus Fáilteachas Chorca Dhuibhne agus iad ag seoladh a Mháistirphlean Fuinnimh (MF) ar 23ú Deireadh Fómhair, 2024 sa Díseart, Sráid an Doirín, An Daingean. Tabharfaidh an t-iriseoir taistil aitheanta Pól Ó Conghaile aitheasc seolta spreagúil, ag gríosadh gnónna áitiúla agus an pobal níos leithne chun rannpháirtíocht ghníomhach a ghlacadh in aistear an cheantair i dtreo todhchaí níos inbhuanaithe. 
Turasóireacht: Príomh-inneall Eacnamaíoch Chorca Dhuibhne
Tá ról thar a bheith tábhachtach ag an turasóireacht i ngeilleagar Chorca Dhuibhne. I bhfianaise na fírice seo, bunaíodh an PFI i Márta 2023 agus é mar chuspóir aige cleachtais níos glaine agus níos inbhuanaithe a chothú san earnáil. Toisc é a bheith ar an gcéad PFI tiomnaithe go hiomlán do thurasóireacht agus fáilteachas in Éirinn, tá sé i gceist ag an tionscnamh seo slí shoiléir, inbhuanaithe a leagan amach do ghnónna san earnáil agus cuirfidh sé pointí foghlama ar fáil chun go mbeidh ceantracha eile in ann dul i mbun gnímh. An Bhunlíne Fuinneamh d'earnáil na turasóireachta ar an leithinis ná 29,913 MWh— méid ábhalmhór gurb ionann é agus €5.9 milliún sa bhliain. Tá sé mar aidhm ag an PFI go mbeidh an úsáid fuinnimh seo níos éifeachtaí, ag dul chun tairbhe na timpeallachta agus an gheilleagair áitiúil araon. 
'Tá's againn go bhfuil ról atá ag fás de shíor ag an inbhuanaitheacht sna roghanna a ghlacann turasóirí agus iad ag déanamh taighde, áirithintí agus taistil. Ach tá sé fuirist dearúd a dhéanamh gurbh fhéidir leis an inbhuanaitheacht ciall a dhéanamh ó thaobh costaisí a laghdú do ghnónna chomh maith céanna, ag sábháil airgid agus ag cruthú saghas turasóireachta a théann níos mó chun tairbhe shaol an phobail leis. Is é mo thuairim ná go bhféadfadh Éire a bheith ina ceannródaí sa mhéid seo.' Pól Ó Conghaile, Eagarthóir Taistil, Irish Independent.

'Is sampla iontach é an tionscadal seo de chomhoibriú idir páirtithe leasmhara, grúpaí pobail agus an earnáil turasóireachta agus fáilteachais. Ba mhaith linn aitheantas a thabhairt don gcabhair agus tacaíocht láidir a fuair an tionscadal seo ó Dingle Hub, Údarás na Gaeltachta,Comhairle Contae Chiarraí agus Comhaontas Turasóireachta Chorca Dhuibhne ó thaobh príomh-ghnéithe na monatóireachta timpeallachta, Cumarsáide Pobail agus cleachtas Éiceabhách.' Dáithí Gallagher, Bainisteoir Shlí an Atlantaigh Fhiáin ag Fáilte Ireland.
Príomh-Thorthaí an Mháistirphlean Fuinnimh (MF)
Léirigh an MF, a forbraíodh i gcomhpháirt le gnónna áitiúla, go raibh go leor gnónna éiginnte faoi conas a mbillí fuinnimh a léamh, nó aineolach maidir leis na buntáistí féideartha a eascraíonn as a bheith ag obair le bróicéir fuinnimh. Mar shampla, shábháil B&B amháin den mheánmhéid €3,000 díreach trína sholáthraí fuinnimh a athrú tar éis comhrá gairid le bróicéir fuinnimh. 

Anuas air sin, léirigh an plean go soiléir an gealladh a bhaineann le córais phainéil ghréine FV (fótavoltacha) do ghnónna turasóireachta, go háirithe iadsan lonnaithe i mbailte go mbíonn níos mó turasóirí ann i rith an tsamhraidh. Chuir tigh lóistín amháin le 13 sheomra leapan sa Daingean córas painéil ghréine FV 8kWp isteach agus tá seo anois ag soláthar 50% dá riachtanais leictreachais, ag díol as féin thar cheithre bhliana. 
Deiseanna Éifeachtachta Fuinnimh 
Léirigh iniúchtaí fuinnimh agus turasanna ar ghnónna mar chuid den MF go raibh go leor gnónna, go háirithe in earnáil an fháilteachais, ag úsáid gléasanna cistine agus níocháin a bhí as dáta, agus iad go minic os cionn 10 mbliana d'aois. D'fhéadfaidis sábháil fuinnimh suntasach a dhéanamh ach uasghrádú go dtí gléasanna níos éifeachtaí ó thaobh fuinnimh.

Ar an dea-uair, tá réiteach ar chostas íseal, nó gan costas ar bith, ag baint le go leor de mholtaí an MF. Is féidir sábháil suntasach a bheith mar thoradh ar bhearta simplí leithéidí traenáil foirne agus athruithe ar ghnáthchleachtais, gan aon ghá d'infheistíocht ar scála ard. 
Rath agus Leathadh Córais Phainéil Ghréine FV  
Ó cuireadh tús leis, tá an PFI ag obair chun cumas fuinnimh gréine FV de 400kW a shuiteáil thar 20 gnó áitiúil. Mar chuid den imeacht seolta sa Díseart, tá an-áthas ar an PFI a fhógairt go bhfuilid ag oscailt an tarna babhta dá ghrúpscéim ceannaithe painéil ghréine FV. Beidh deis ag gnónna go bhfuil spéis acu sa tionscnamh seo síniú suas le linn an imeachta. 
Gairm chun Gnímh: Ceardlanna Geimhridh agus Grúpscéim Ceannaithe Cumhacht Ghréine
Tá an PFI ag glaoch ar ghnónna áitiúla a bheith gníomhach trí bheith rannpháirteach ina tarna grúpscéim cheannaithe cumhacht ghréine FV agus chun freastal ar shraith ceardlann geimhridh. Beidh na ceardlanna seo dírithe ar éifeachtacht fuinnimh agus laghdú ar dhramhaíl bídh, le seisiúin ar leith do chistiní fáilteachais agus baill foirne freastail mar shlí chun athruithe ó thaobh gnáthiompair a athrú agus feabhas a chur ar chleachtais inbhuanaitheachta.  
Enpower: Tionscadal ceannródaíoch Chorca Dhuibhne chun tosaigh san Eoraip
Tá PFI Turasóireachta agus Fáilteachais Chorca Dhuibhne ag comhlíonadh ról lárnach i bhforbairt teicneolaíochta nua digití agus fuinnimh atá ag teacht le riachtanais agus réitigh ar fhadhbanna áitiúla. Is féidir le gnónna a spéis a bheith rannpháirteach i dtionscnaimh leithéidí an Mheitheal Gréine FV a chlárú ar ardán digiteach. Cuirfidh feachtais leanúnacha é ar chumas ghnónna an t-am is fearr dóibh a roghnú chun páirt a ghlacadh agus gheobhaidh siad tacaíocht i bhfoirm gníomhartha atá ábhartha dóibh féin. Tabharfaidh rannpháirtithe aisfhreagra maidir lena dtaithí mar bhealach chun feabhas a chur ar an ardán, rud atá fíorthábhachtach chun cur le luach agus cumas an tionscadail chun athruithe fiúntacha a thiomáint. Tá an obair seo ina cuid de Enpower, tionscnamh le Horizon Europe, mar a bhfuil Corca Dhuibhne i mbun tionscadail phíolótaigh de bharr an rannpháirtíochta suntasaí atá ann cheana féin ó ghnónna turasóireachta agus talmhaíochta. 'Sea deireann Deirdre de Bhailís, Bainisteoir Ginearálta Dingle Hub: “Thar an dá bhliain amach romhainn beidh an tionscadal seo ag coimeád cuntas de ghníomhaíochtaí fuinnimh i gCorca Dhuibhne chun a léiriú don Eoraip go bhfuil slí do ghnónna agus pobail áitiúla comhoibriú lena chéile chun todhchaí inbhuanaithe neamhspleách a bhaint amach, agus sa tslí seo chun luas a chur faoin aistriú go fuinneamh glan.“
Ceannasaíocht agus Comhoibriú an Tionscadail  
Tá ról ceannais ag Dingle Hub maidir leis an tionscadal seo, agus iad ag obair i gcomhpháirt le Fáilte Ireland, Comhairle Contae Chiarraí, Údarás na Gaeltachta, agus Comhaontas Turasóireachta Chorca Dhuibhne. Tá sé ina chuid d'iarrachtaí leanúnacha a chinntiú go mbeidh todhchaí níos inbhunaiathe ó thaobh timpeallachta agus geilleagair ann do Chorca Dhuibhne. Faigheann an tionscadal seo tacaíocht ó chlár Phobail Fuinnimh Inbhuanaithe de chuid ÚFIÉ (Údarás Fuinnimh Inmharthana na hÉireann). 

Nótaí don eagarthóir:
Tá sé mar aidhm ag  ENPOWER (Energy Activated Citizens and Data-Driven Energy-Secure Communities for a Consumer-Centric Energy System) dearadh, forbairt agus léiriú a dhéanamh ar mhodheolaíochtaí, uirlisí agus seirbhísí idirghníomhacha agus 'lúb iata' do shaoránaigh atá tiomanta ó thaobh éifeachtacht fuinnimh agus do phobail atá tiomanta ag sonraí agus slán ó thaobh fuinnimh atá ag gluaiseacht i dtreo córas fuinnimh ina mbeidh an tomhaltóir lárnach. Tá 28 pairtnéirí ó 13 tír páirteach sa tionscadal. Tá sé á mhaoiniú ag clár Horizon Europe de chuid an Aontais Eorpaigh, faoi chomhaontú uimhir 101096354. 
